ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2024 ԹՎԱԿԱՆԻ ԴԵԿՏԵՄԲԵՐԻ 27-Ի N 2060-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ

1. Ընթացիկ իրավիճակը և իրավական ակտի ընդունման անհրաժեշտությունը, առաջարկվող կարգավորման բնույթը
Հայաստանի Հանրապետության արդարադատության նախարարության քրեակատարողական հիմնարկների տեխնիկական հագեցվածության ապահովման նպատակով՝ «Գնումների մասին» ՀՀ օրենքի 15-րդ հոդվածի 6-րդ մասի 2-րդ կետի համաձայն՝ առանց ֆինանսական միջոցների նախատեսման, ՀՀ արդարադատության նախարարության թվով յոթ քրեակատարողական հիմնարկների կարիքների համար տեսահսկողության համակարգի ձեռքբերման նպատակով, հայտարարվել է «ՀՀ ԱՆ ՔԿԾ-ԷԱՃԱՊՁԲ-25/58» ծածկագրով գնման ընթացակարգ, որի հաղթող է ճանաչվել՝ «ԱՅԱՍ ԻՄՊԷՔՍ» ՍՊԸ-ն:  ՀՀ արդարադատության նախարարության քրեակատարողական ծառայությունը «ԱՅԱՍ ԻՄՊԷՔՍ» ՍՊԸ-ի պետք է կնքի գնման պայմանագիր, որի ընդհանուր գումարը կազմելու է՝ 27,120,000  ՀՀ դրամ:
Վերը նշված տեսահսկողության համակարգի ձեռքբերման անհրաժեշտությունը պայմանավորված է այն հանգամանքով, որ Հայաստանի Հանրապետության արդարադատության նախարարության քրեակատարողական հիմնարկներում տեսանկարահանող համակարգերի տեղադրումը նպատակ կունենա ապահովելու անվտանգության բարձր մակարդակ, կանխել իրավախախտումները, բարձրացնել աշխատակազմի գործունեության թափանցիկությունն ու հաշվետվությունը: 
Տեսանկարահանումը միաժամանակ ծառայում է, ինչպես աշխատողների, այնպես էլ կալանավորված անձանց և դատապարտյալների իրավունքների պաշտպանության գործիք՝ թույլ տալով արձանագրել միջադեպերը և կանխել, ինչպես բռնության, այնպես էլ չարաշահման դեպքերը:
Տեսախցիկների տեղադրման անհրաժեշտությունը պայմանավորված է նաև քրեակատարողական հիմնարկների տարածքների ընդարձակությամբ, որի հետևանքով առկա են վերահսկողության և մշտադիտարկման դժվարություններ: Տեսանկարահանող համակարգերի միջոցով ապահովվում է շարունակական հսկողություն այն տարածքներում, որտեղ ֆիզիկապես անհնար է մշտական աշխատակցի ներկայությունը:
Տեսախցիկների տեղադրումը հնարավորություն է տալիս կանխել իրավախախտումները, բռնության դեպքերը, արգելված իրերի և առարկաների շրջանառությունը, փախուստի փորձերը, կատարում է ինքնավնասման և ինքնասպանության փորձերի արդյունավետ և օպերատիվ կանխման գործառույթ, ինչպես նաև նպաստում է հետագայում դրանց արդյունավետ և օպերատիվ բացահայտմանը: Տեսագրությունները նպաստում են միջադեպերի օբյեկտիվ քննությանը, ապահովվում է պատասխանատվության և կարգապահության ամրապնդումը:
Տեսանկարահանող համակարգերի կիրառումը լայնորեն տարածված է եվրոպական երկրների քրեակատարողական հիմնարկներում, որոնց կիրառումը ցույց է տվել իր արդյունավետությունը:
Այսպիսով, տեսանկարահանող համակարգերի տեղադրումը նպատակահարմար է՝ հաշվի առնելով անվտանգության ապահովման, աշխատակիցների, կալանավորված անձանց և դատապարտյալների իրավունքների պաշտպանության և ընդարձակ տարածքների վերահսկման անհրաժեշտությունը: Այն լիովին համահունչ է եվրոպական առաջադեմ փորձին և մարդու իրավունքների պաշտպանության միջազգային չափանիշներին՝ նպաստելով քրեակատարողական համակարգի արդիականացմանն ու արդյունավետ կառավարմանը, չխախտելով կալանավորված անձանց և դատապարտյալների անձնական կյանքի անձեռնմխելիության իրավունքը:
Քրեակատարողական ծառայությունը վերը նշված տեսահսկողության համակարգը, որի ընդհանուր գումարը կազմում է ՝ 27,120,000 ՀՀ դրամ, նախատեսում է ձեռքբերել 1120.«Քրեակատարողական ծառայություններ» ծրագրի շրջանակում՝ «31002․ՀՀ արդարադատության նախարարության քրեակատարողական ծառայության կարողությունների զարգացում և տեխնիկական հագեցվածության ապահովում» միջոցառման՝ «5122․Վարչական սարքավորումներ» տնտեսագիտական դասակարգման հոդվածով՝ նույն միջոցառման  «5129․Այլ մեքենաներ և սարքավորումներ» տնտեսագիտական դասակարգման հոդվածից առաջացած տնտեսված գումարներից: Ընդ որում, նվազեցման արդյունքում հետագայում ՀՀ պետական բյուջեի հաշվին նշված գումարի չափով ֆինանսական միջոցների վերականգնման անհրաժեշտություն չի առաջանա։

2․ Կարգավորման նպատակը, ակնկալվող արդյունքները
ՀՀ արդարադատության նախարարության թվով յոթ քրեակատարողական հիմնարկների կարիքների համար տեսահսկողության համակարգի ձեռքբերումը, որը հնարավերություն կտա ապահովելու անվտանգության բարձր մակարդակ, կանխելու իրավախախտումները, բարձրացնելու  աշխատակազմի գործունեության թափանցիկությունն ու հաշվետվությունը: 

3․ Նախագծի մշակման գործընթացում ներգրավված ինստիտուտները և անձինք․
Նախագիծը մշակվել է Արդարադատության նախարարության կողմից։

4․ Նախագծի ընդունման դեպքում լրացուցիչ ֆինանսական միջոցների անհրաժեշտության, պետական կամ տեղական ինքնակառավարման մարմնի բյուջեում եկամուտների և ծախսերի ավելացման կամ նվազեցման մասին.
Նախագծի ընդունման կապակցությամբ լրացուցիչ ֆինանսական միջոցների անհրաժեշտություն չկա, պետական բյուջեի եկամուտներում և ծախսերում փոփոխություններ չեն նախատեսվում:
	
5․ Կապը ռազմավարական փաստաթղթերի հետ. Հայաստանի Հանրապետության վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ 
Նախագիծն առնչվում է Հայաստանի Հանրապետության կառավարության 2021-2026թթ. ծրագրի 5․6 կետին, մասնավորապես, քրեակատարողական համակարգի առողջ զարգացումն ապահովելու համար էլեկտրոնային կառավարման, տեսահսկման և օպերատիվ կառավարման նոր գործիքակազմերի ներդրմանը՝ այդպիսով ապահովելով կադրերի հաշվետու և թափանցիկ գործելաոճը, ճգնաժամային իրավիճակի կառավարումը քրեակատարողական հաստատություններում։
4

